
“Salteadores y picotas” aurkeztu da, XVI eta XVIII mende artean Nafarroan aplikatzen zen justicia azaltzen duen liburua
Asteartea, 2008ko irailak 23.  Nafarroako Gobernuko Administrazio Publikoen Nafarroako Institutuak (INAP), “Salteadores y picotas. Aproximación a la justicia penal en la Navarra de la Edad Moderna. El caso del bandolerismo” izeneko liburua argitaratu berri du; bertan, Aro Modernoan Nafarroan aplikatzen zen zigor arloko justizia aztertzen da, eta informazio erabat interesgarria eskaintzen du XVI, XVII eta XVIII mendeetan Estatu Modernoaren sorrera dela-eta eman ziren aldaketa sakonak ulertzeko.
Gaur egin dute, prentsaurreko bidez, argitalpenaren aurkezpena, INAPeko zuzendari nagusi Ignacio Bandrés Urriza jaunak, Daniel Sánchez Aguirreolea egileak, eta Zigor Zuzenbideko irakasle eta Nafarroako Unibertsitateko Zuzenbide Fakultateko Dekano Pablo Sánchez-Ostiz jaunak. Azken hau arduratu da, gainera, liburuaren hitzaurrea egiteaz. 
Liburuak oinarritzat hartu duen lana, 2007ko Martin de Azpilicueta IV. Ikerketa Sariketan aurkeztu zen. Saria irabazi ez bazuen ere, bai epaimahaiak bai INAPek azterlanaren interes zientifiko nahiz dibulgatzailea aitortu zuten. Azterlanean, Europako txoko honetan, Erdi Aroko Erreinu Zaharrean izandako eraldaketak jasotzen dira, Ilustrazio arora arte. 
Aipatu obra, egileak berak Nafarroako Unibertsitateko Historia departamentuan Antzinako Erregimenean Nafarroan bizitako bandolerismoaren inguruan idatzitako tesiaren egokitzapena da. Azterlan horrek, halaber, historiako hutsune bat betetzeko iturri askotako dokumentazioa bildu zuen: Nafarroako Artxibo Nagusia, Elizbarrutiko Artxiboa, Simancasekoa edota tokiko zenbait artxibo.
Ez da Antzinako Erregimeneko zigor zuzenbidearen inguruko tratatua; ikuspegi orokor, libre eta dibulgatzaileagoa eskaintzen du, jendearentzako ulergarriagoa. Bertan, marina bat testigantza jaso dira: epaileena, herrietako alkateena, bai eta Aro Modernoko nafarren bizimodu eta pentsamoldera gerturatzea ahalbideratzen diguten bidelapurren aipamenak ere. 

Sei kapitulutan egituratuta dago liburua; horien bidez, Nafarroan modernoan bideetan lapurretak burutzeko kontrolari buruzko informazio zehatza ematen da, bai eta gure Lurraldearen etengabeko indartzeari buruzkoa ere. Kapituluetan honako gaiak jorratzen dira, hurrenez hurren; legeria publikoa; alkate eta herritarren egitekoa delituak prebenitzerakoan eta bidelapurrei jazarpena egiterakoan; talde arriskutsutzat hartzen zirenei jarraipena egiteko Kontseilu Errealak, Gorteek, Erregeordeek edota Erreinuko Administrazioak sustatzen zituzten jazarpen-politikak; bidelapurren aurkako prozesu judizialak; zigorrak, hau da, liburuaren ardatz nagusia; eta toki sakratuetan asiloa eskatzeko eskubidea eta indultua. Azken figura bi horiek indarra galduz joan ziren, Estatuak bere boterea leku guztietara hedatu ahal izateko.
Zigorrari dagokionez,  Daniel Sánchez Aguirreoleak horren bilakaera aztertu du, Antzinako Erregimeneko Nafarroaren zigor-justiziaren baitan. Atal hori, hiru zigor-talde handitan banatzen da: Prozesu judizialaren ingurukoak (espetxeak eta torturak), adibide-zigorrak (erdi aroko justiziaren oinordekoak, baina baita monarkia absolutuen berezko espektakuluak ere), eta azkenik, erabiltze-zigorrak (galerak, espetxealdiak, bide nahiz bideetako bortxazko lanak). Horien guztien bidez, gizarteak bizi izandako pentsamolde-aldaketa islatzen da. 

Liburuak, gainera, Estatu Modernoaren aitzindariak izan ziren tresnak ere aipatzen ditu, esaterako, Ermandade Santuaren antzeko erakunde-proiektua, 1739ko sarekada, kasurik eta larrienetan gudarostearen parte-hartzea, edota justiziaren egitekoari trabak jartzen dizkien elementuen ezabatzea (Antzinako Erregimeneko jurisdikzio eta foru anitzak). 
Mende horietan zabaldu ziren printzipio eta praktika asko eta asko, Ilustrazioko erreforma judizialeko oinarriak izan ziren. Sasoiko epaileek erabilitako erabakimen-printzipioa aztertu da batez ere. Modernotasuna adierazten zuen elementu horri esker epaileek atxiloen inguruabarrak kontuan hartuz eman ahal izan zituzten epaiak, inolako arbitrariotasun gabe, alegia. 

Zuzenbidearen Historian eta Nafarroako Historian adituak direnentzat zuzenduta dago gehienbat liburua, baina baita bestelako irakurleentzat ere, esan bezala, izaera dibulgatzailea baitu. Monografía honen 500 ale editatu dira, eta Nafarroako Gobernuaren Argitalpen Zerbitzuan nahiz liburu dendetan eskuratu ahalko da, 9 eurotan.  

